
Аннотатци: Ҳозирда ОАВ орқали тарқатилаётган астрономик 

мазмундаги медиахабарларни таҳлил қилиш натижаси, уларнинг 

кўпчилигида дидактиканинг илмийлик принципи бузилганлигини 

кўрсатмоқда. Бу эса ўқувчиларда астрономик тушунчаларни нотўғри 

идрок қилинишига олиб келмоқда. Илмий асосга эга бўлмаган ҳар қандай 

билимлар ўқувчиларда нотўғри тушнчаларнинг шаклланишига замин 

бўлади. Астрономияни ўқитишда қўшимча ахборот манбаи сифатида 

замонавий ОАВ дан фойдаланиш етарлича ижобий натижа бериши 

мумкин. Лекин мактабдан ташқари маълумотлар билан ишлашнинг 

самарали ва мақбул ёндашувларни топиш учун қуйидаги саволларга ҳам 

жавоб топиш керак бўлади: 

ОАВ ва Интернет қай даражада мактаб астрономия фанини ўқитишда 

мумкин? 

Бизни қизиқтирган мавзулар бўйича ОАВ нинг хабарлари қанчалик 

профессионал ва объектив ҳисобланади? 

Астрономик мазмундаги илмий асосланмаган маълумотлар 

тарқатадиган нашрларнинг хабарларига мактаб ўқувчилари томонидан қай 

даражада танқидий муносабат билдирилади? 

ОАВ хабарларини танқидий таҳлил қилиш учун қандай янги билим ва 

кўникмалар талаб этилади? 

Бизга маълумки, бугунги кунда ОАВ да турли хил астрономик 

мазмундаги медиахабарларни кўриш мумкин. Бир қатор ОАВ 

маълумотларини тўплашнинг бошида илмий асоси, мавзуларнинг 

сифати, ишончлилик даражаси, фойдаланиш имконияти ва бошқалар 

бўйича ахборот муҳитининг аниқ тавсифи йўқлиги аниқланди. Бу 

фикримизга асосни қуйидагича кўрсатишимиз мумкин. 

1. Астрономик мазмундаги медиахабарлар шакли, ҳажми, 

тушунчаларни қамраб олиш доираси, тақдим этиш усули, мурожаат 

қилиш усули ва тўғрилик даражаси бўйича чексиз ҳамда хилма-хилдир. 

Шунинг учун уларни битта қолипга бирлаштириб бўлмайди. 

2. Тадқиқотнинг ўзига хос хусусиятларига мувофиқ, фанга ёки 

таълим тизимига алоқадор бўлмаган манбаларга ҳам эътибор қаратиш 

жоиздир. 

3. Бир қатор ҳолатларда илмий маълумотнинг ва тақдим этилган 

фактларнинг ишончлилигини баҳолаш касбий тажрибани талаб қилади. 

Астрономик мазмундаги ОАВ хабарларида қоида тариқасида 

мутахассиснинг сўзлари воситачи (журналист) томонидан кенг оммага 

тарқатиш учун мослаштирилган ҳолда қайта ёзиб чиқилади. Бундай ҳолда 

субъектни танлаш яна мутахассис вазифасини бажарадиган журналистга 

тегишли бўлади. Шунга кўра, бу ролни нафақат астрономия соҳасидаги 

профессионал олим, балки ҳаваскор астроном, мунажжим, фокусчилар, 

машҳур қўшиқчи ва бошқалар ҳам ижро этиши мумкин  

Шундай қилиб, бу каби хабарларда манба ва таржима хатолари 

мавжуд бўлади. Ваколатли одам билан боғланиш ва ҳатто у билан суҳбат 

ҳам маълумотларнинг тўғрилигини кафолатламайди. 

Астрономия бевосита инсоният келажаги билан боғлиқ фан 

бўлганлиги учун бу фан бўйича ОАВ да тарқатилаётган 

медиахабарларнинг ўқувчилари сони бошқа соҳаларга нисбатан кўп 

бўлади. Шунинг учун машҳур бўлишни истаган баъзи бир “уддабронлар” 

айнан астрономия фани бўйича “сенсация”ларни тарқатишади. Буларнинг 

кўпчилиги эса илмий асосга эга бўлмайди. Бунги кунда мамлакатимизнинг 

кўплаб веб сайтларида ҳам шундай хато медиахабарлар учраб турибди. 

